Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin M.ª Isabel García Malo andreak egindako galderaren erantzuna, Foru Diputazioak emana, gizarteratze-errentaren erreforma aztertzeko lantaldeari buruzkoa. Galdera argitaratu zen 2015eko urriaren 2ko 15. Nafarroako Parlamentuko Aldizkari Ofizialean.

Iruñean, 2015eko urriaren 27an

Lehendakaria: Ainhoa Aznárez Igarza

ERANTZUNA

Unión el Pueblo Navarro parlamentu-taldeari atxikitako foru parlamentari Mª Isabel García Malo andreak informazioa eskatu du gizarteratze-errenta erreformatzeko analisiak eta azterlanak egiteko lantaldeari buruz (9-15/PES-00070). Hona Nafarroako Gobernuko Eskubide Sozialetako lehendakariordearen erantzuna:

Egungo gobernua babesten duten alderdien artean adostutako programa-akordioan jasotako konpromisoen artean badago bat gizarteratze-errentari buruzko egungo araudia berraztertzeari eta hura kudeatzeko prozedurei buruzkoa (Pertsona guztiei gutxieneko diru-sarrerak bermatzea, oinarrizko errenta batezarrita legealdiko lehenengo sei hilabeteetan). Horrekin bat, departamentu honen legegintzaldi-programaren esparruan, hemendik gutxira gizarteratze-errentaren erregulazioa berrikusteari ekinen diogu, hura eskuratzeko baldintza guztiak aztertuz. Horren bidez, lortu nahi dugu babes soziala zabaltzea; errentaren kudeaketa arintzea; prestazio ekonomiko hori jasotzen duten pertsonek konpromiso gisa hartzen dituzten betebehar orokor oinarrizkoak argitzea, eta gizarteratzea bigarren eskubidetzat hartzea. Horrekin guztiarekin gizarteratzeko akordioak balio beharko du prozesu horretan aurrera egiteko eta ez da erabiliko eskubideak murrizteko ez-betetzeak dauden kasuetan, eta, azkenean, enplegura bideratuko da, oro har. 

Helmuga horretara iristeko, honako helburu hauek planteatu dira:

a) Epe laburrean (6 hilabete), 1/2012 Foru Legea berrikusi eta, kasua bada, aldatzea, gizarteratze-errenta eskuratzeko baldintzak eta gizarteratze-prozesua aztertze aldera.

b) Epe luzera (legegintzaldiaren amaierara arte), diru-sarrerak bermatzeko eredua berrikusi eta horren gaineko proposamen bat egitea, metodologia parte-hartzailearekin eta euskarri enpiriko batekin (ebaluazioaren kultura).

c) Kudeaketa-prozedurak berrikusi eta hobetzea, honako hauek abiaburu hartuta: soiltze administratiboa, inplikatutako administrazioen artean zereginak banatzea eta sistema telematiko egokiak erabiltzea.

Honako hau da horri ekiteko modua:

a) Departamentuaren berrantolaketa administratiboa: horretarako, gizarteratze-errentaren eta beste prestazio batzuen kudeaketa –Diru-sarreren Bermearen eta Garapenerako Lankidetzaren Zerbitzuari esleitua– bereizi da gizarteratze-programa eta -zerbitzuen kudeaketatik –Oinarrizko Laguntzaren eta Gizarteratze-lanaren Zerbitzuari esleitua–. Bi zerbitzu horiek Gizarteratzeko eta Babes Sozialerako Zuzendaritza Nagusian daude. Barneko ikuspuntutik, eta gizarteratze-errentaren kudeaketari dagokionez, prozedurak berrikusteari ekinen zaio; horretarako, barneko hiru lantalde tekniko eratuko dira (a. egungo araudi indarduna interpretatzeko barne-irizpideak; b. prozesuak eta prozedurak; c. informazioa eta komunikazioa).

b) Kanpoko lantaldeak eratzea.

Kanpoko lantalde horiei dagokienez honako hauek planteatzen dira helburu gisa: (a) Gizarteratze-errentari buruzko araudiaren aldaketa aztertzea eta, kasua bada, proposatzea; (b) Gizarteratze-errenta izapidetzeko prozedura arin, soildu eta eraginkor bat aztertzea eta, kasua bada, proposatzea; (c) Diru-sarrerak bermatzeko eredua berrikusi eta proposatzea. Honela jokatuko da helburu horiek erdiesteko:

1. Profesionalen eta departamentuaren artean, oinarrizko gizarte zerbitzuen arloko oinarrizko laguntzarako lantalde bat sortzea, eta hiru helburu horiei ekitea. Horri begira, oinarrizko gizarte zerbitzuetako oinarrizko arloaren koordinatzaileei eskatu zaie ordezkariak izenda ditzatela arlo horietako bakoitzerako. Hautapen-irizpidea gizarteratze-errentaren izapidetzearen eta kudeaketaren arloko esperientzia izanen da. Lantaldea datorren 16an bilduko da. Arloetako 8 ordezkarik (jada izendatuta daude) eta departamentuko lau teknikarik (Diru-sarreren Bermearen eta Prestazio Ekonomikoen Atala) osatuta dago. 

2. Oinarrizko gizarte zerbitzuetako eta Diru-sarreren Bermearen eta Prestazio Ekonomikoen Ataleko profesionalen arteko baterako lan saio bat eginen da, b) helburua –gizarteratze-errentaren egungo kudeaketa hobetzea– ardatz hartuta. Horretarako, arloetako koordinatzaileei eskatu zaie gaur egun kudeaketan antzeman diren arazoak identifikatzeko; eskari horri ematen zaizkion erantzunen arabera, lanerako gidoia finkatuko da, eta gero oinarrizko arlokako mintegietan helduko zaio gaiari.

3. Gizarte zibileko erakundeetako profesional edo boluntarioen eta departamentuk langileen arteko lantalde bat sortzea, lehenengo eta azken helburuak lantzeko. Horretarako, Pobreziaren Kontrako Sareari eskatu zaio elkarteko erakundeen artetik bost pertsona izendatzeko. Hautapenerako irizpidea izanen da esperientzia izatea ahuldade edo gizarte bazterketako egoeran dauden pertsonei laguntza ematen. Halaber, lantaldean Oinarrizko Errentaren aldeko Plataformako, Caritaseko eta Gurutze Gorriko ordezkari bana egonen dira. Lantaldea, horrenbestez, 12 pertsonak osatuko dute: Pobreziaren Kontrako Sareko bost ordezkari; Oinarrizko Errentaren aldeko Plataformako ordezkari bat, Iruñeko eta Tuterako Elizbarrutiko Caritaseko ordezkari bat, Gurutze Gorriko ordezkari bat eta Departamentuko lau ordezkari (Diru-sarreren Bermearen eta Prestazio Ekonomikoen Atala).

4. Aurreko lantaldeen lana jasoko duen lantalde misto bat osatzea, non NUPeko eta Errealitate Sozialaren Behatokiaren Zuzendaritza Nagusiko profesionalak ere egonen diren. Lantalde horrek, nagusiki, a) eta c) helburuak landuko ditu. Ez da hura biltzeko deialdirik eginen aurreko bi lantaldeak beren lanetan hasten diren arte.

5. Gizarteratze-errenta jasotzen dutenekin bi eztabaida-talde sortzea (Iruñean eta Tuteran). Lantaldeen lanekin batera, beste bi lantalde sortuko dira, prestazio sozial horren onuradunen beraien pertzepzioa, beharrizanak eta iritziak biltzeko. Bi eztabaida-talde horien ondorioak, orobat, aurreko lerrokadan aipatutako talde mistoari aurkeztuko zaizkio. Aurreikusita dago hori aurtengo azken hiruhilekoan egitea.

6. Halaber, Errealitate Sozialaren Behatokiaren Zerbitzuak aldez aurretiko azterlan bat eginen du gizarteratze-errentaren erreformari buruz.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

